
 

Laun og verðbólga 

Um þessar mundir birta Samtök Atvinnulífsins auglýsingar þar sem því er haldið fram að lágar 

nafnlaunahækkanir muni veita launafólki hámarks ávinning. Auglýsingarnar ganga að vísu enn lengra 

og gefa til kynna að óhóflegar launahækkanir hafi drifið verðbólgu hérlendis frá árinu 2006. Hér er 

fallið í þá gildru að telja að fylgni launa og verðlags gefi til kynna orsakasamband og er það í besta 

falli mikil einföldun á efnahagslegum veruleika síðustu ára. Þó er ljóst að laun geta ekki hækkað 

umfram þolmörk til lengri tíma án þess að setja þrýsting á hækkun verðlags. Hvert svigrúmið er, og 

hvernig því skuli dreifa er svo umræðuefni kjarasamninga.  

Í auglýsingunni er einnig settur fram samanburður við Norðurlönd sem að mörgu leyti er ónákvæmur 

og gefur ranga mynd af samspili launaþróunar, launaskriðs og kjarasamninga á Íslandi og gefur lítið 

svigrúm til staðhæfinga um orsakasamband, sérstaklega í landi með háum verðbólguvæntingum, 

óstöðugum gjaldmiðli og sögulega mikilli verðbólgu. Hér er ekki ætlunin að fara í útskýringu á því 

hvort hafi komið á undan eggið eða hænan heldur að fara yfir staðreyndir um launaþróun á Íslandi og 

Svíþjóð.  

Til að fara yfir þetta nánar er mikilvægt að árétta að kjarasamningar bera einungis ábyrgð á hluta 

launaþróunar á vinnumarkaði. Það launaskrið sem fer umfram hækkun kjarasamninga getur að hluta 

átt eðlilegar orsakir en mun á endanum ekki samræmast verðstöðugleika.  

Sé launaþróun borin saman við Svíþjóð vekur það helst athygli hversu mikið launaskrið hefur verið á 

Íslandi umfram hækkanir kjarasamninga. Á árinu 2012 hækkuðu laun í Svíþjóð um alls 14% umfram 

hækkanir í kjarasamningum, en á Íslandi var hækkun launa hátt í tvöfalt á við samningsbundnar 

hækkanir á almennum markaði. Slík þróun er ekki einungis bundin við þá kjarasamninga sem gerðir 

voru eftir hrun heldur er mikið launaskrið einkennandi í launamyndun á Íslandi. Sem dæmi sömdu 

aðilar vinnumarkaðarins um 2,25% hækkun launa árið 2007 en á sama tíma var samið um 2,8% 

hækkanir að jafnaði í Svíþjóð. Þrátt fyrir að samið hafi verið um lægri hækkun nafnlauna hérlendis 

árið 2007 var niðurstaðan þó ekki lægri verðbólga, sterkara gengi eins og ætla mætti af rökum SA, 

heldur hækkuðu fyrirtækin laun fjórfalt meira en samið var um og yfir fimmfalt í ákveðnum greinum. 

Lágar nafnlaunahækkanir eru því ekki trygging fyrir litlu launaskriði.    

 



 

Myndir – Launaþróun í Svíþjóð og á Íslandi árin 2012, 2007.  

Hvert er svigrúmið? 

Enn áhugaverðara er að skoða þróun launa og kjarasamninga á Íslandi og í Svíþjóð. Á Íslandi hækkaði 

vísitala kjarasamninga úr 100 í byrjun árs 2000 í 153 í lok árs 2012. Á sama tímabili í Svíþjóð hefur 

vísitalan  hækkað í 137. Vaxtarhraðinn var svipaður á fyrri hluta tímabilsins en ekki er óeðlilegt að 

nafnlaunavöxtur hafi verið hærri hér á þensluárunum, en þá jókst framleiðni töluvert auk þess sem hér 

er verðbólgumarkmið hærra en í Svíþjóð. Bilið breikkar svo frekar við gengisfall krónunnar og mikla 

verðbólgu eftir hrun.  

  

Þrátt fyrir að ekki hafi verið mikill munur á launaþróun samkvæmt kjarasamningum breytist myndin 

verulega ef litið er á almennar launahækkanir frá aldamótum. Þannig má sjá að laun á vinnumarkaði í 

Svíþjóð hafa að mestu leyti þróast í takt við þá samninga sem gerðir hafa verið. Þetta er til marks um 

agaðan vinnumarkað og þá sérstaklega aga fyrirtækjanna.  

Þannig sýnir ofangreind mynd þann mikla mun sem hefur verið á launaþróun milli landanna og skýrist 

fremur af launaskriði innan fyrirtækja en ekki kjarasamningum sem samrýmast ekki 

verðbólgumarkmiði.  

Gögnin benda til þess að vandamálið hérlendis sé mun frekar launaskrið innan fyrirtækja en ekki 

óhóflegar hækkanir kjarasamninga. Málflutningur SA um 2% nafnlaunahækkanir byggir því á þeirri 

forsendu að launaskrið verði hér óbreytt og að launahækkanir geti verið meira en tvöfalt á við 

kjarasamningshækkanir. Væri norrænum aga hins vegar fylgt eftir, er ljóst að umtalsvert meira rými 

yrði til launahækkana en af er látið af Seðlabanka Íslands og Samtökum atvinnulífsins.  

Viðbótarmyndir: Hækkanir eftir löndum  

